
Jendeak entzierroa gal ez dezan

Iruñeko entzierroan sortzen diren arazoak konpontzeko hainbat proposamen egingo dizkiote Udalari peñek

Iñigo Astiz - Iruñea 

Urruntzen ari da gazteria Iruñeko entzierrotik. Hori da, behintzat, Iruñeko Peñen Federazioak egin duen diagnosia, eta hori gertatzeko hainbat arrazoi aipatu ditu: masifikazioa, informazio falta, errespetu falta eta, funtsean, lehen festa zena ikuskizun bihurtu izana. Areago. Ikuskizuna festaren aurka bihurtu izana. Entzierroa korrikalarien alde itzultzea da, horregatik, proposatzen dutena, eta hainbat neurri proposatuko dizkiote horretarako udalari. Ostegunean izan zen peñek antolaturiko eztabaida irekia Iruñean. 

Korrikalariak, korrikalari ohiak, unaiak, kazetariak... zezenak izan ezik, ia entzierroaren buelta guztia osatzen zuten hogeita hamar bat kide bildu ziren mahai-ingurura. Mahai hartan hitz egindakoa ez da, ordea, mahai hartan geratuko, Iruñeko Udalak antolatzen duen entzierroaren azpikomisioan aurkeztuko baitizkiote proposamenak. 
Ezjakintasuna 

Masifikazioarekin batera, ezjakintasuna da entzierroaren gaitzik larrienetako bat, eztabaidako partaideen iritziz. Jendeak ez daki nola korritu behar den, eta hori da aldatu behar den lehen gauzetariko bat. Zezenak askatu baino lehen megafoniaz ematen diren gomendio eta debekuak ez dira aski. Udaletxean panelak jartzea proposatu dute, horregatik, egin behar ez direnak iruditan edo bideotan azalduz, jende guztiak erraz ulertzeko moduan. Hotel eta kanpinetan azalpenak dituzten afixak uztea ere proposatu dute helburu berarekin. 

Anonimotasuna 

Festaren anonimotasuna eta ikuskizunaren izar beharra kontraesanean daude. Entzierroaren telebista emanaldiari irizpide batzuk jartzeko proposamena egin dute, horregatik. Irudiak emititzeko aukera kate bakarrari ematea, adibidez, zailagoa izango baita, hartara, korrikalarien pertsonalizazioa. Korrikalarien artean deia zabaldu behar litzatekeela ere proposatu dute; lana etxetik hasi behar dela, nolabait ere. 

Ibilbidearen ertzetan pilatzen diren argazkilari eta kazetarien kopurua murriztea ere proposatu dute. Udalari prentsa baimen gutxiago emateko eskatuko diote, kazetari eta argazkilariak hesietatik kendu eta korrikalariei lasterketatik ateratzea errazteko. 
Ekitaldi bat gehiago 

Maila pertsonalean bestela izan badaiteke ere, sanferminen parte bat da entzierroarena, zati bat gehiago baino ez, parte-hartzaileen iritziz. Horregatik, ez dute ulertzen Udalak eta hainbat enpresa pribatuk jaiaren irudia hartara mugatzea. Diotenez, masifikazioa areagotu baino ez du egiten horrek, eta joera aldatzeko eskatu beharra dago. 

Korrikalari baten hitzetan, «bada denbora entzierroa aski iragarria dela; baita gehiegi iragarria dela ere». Horregatik, promozioa egiterakoan beste ekitaldi batzuk iragartzera jo beharko litzateke, haren iritziz.
Lankidetza 

Udalaren eta peñen arteko hartu-emanean sakontzea. Aukera hori aipatu zuen bilkuran parte-hartzaile batek baino gehiagok: zezenak askatu baino lehen korrika egiteko egoeran ez direnak baztertzen laguntzea, adibidez, udaltzainei lana erraztuz. Ez ziren ados jarri, ordea, puntu horretan, eta peñek Udalarekin duten harremana ez dela nahi bezain ona ere aipatu zuen zenbaitek: «Elkarrekin lan egitea ongi dago, baina egurra baino ez digute ematen, diru laguntzak gutxituz eta ekitaldi batzuk egitea eragotziz». 
Ordenantza eta legea
Udal ordenantza bat da egun entzierroko parte-hartzea erregulatzen duen neurria, eta, beraz, zaila izaten da hartan oinarriturik inor zigortzea. «Multak jartzen dira, baina autoa gaizki aparkatzean jartzen direnak bezalakoak dira, azken finean», korrikalari baten hitzetan. Ordenantza bat izan beharrean, lege bat sortzea proposatu nahi diote udalari. Diotenez, horrek erraztu egingo luke entzierroko jokamolde okerrak zuzentzea. 
Euskara 

Entzierroa hasi aurretik abesten den kantua euskaraz ere abesteko proposamena egin dute peñek. Iaz hasi ziren ekimenarekin, baina nahi baino oihartzun txikiagoa izan zuela ikusita, aurten ahalik eta jende gehien biltzeko deia egin dute, euskarazko kantua ere ohi baino ozenago entzun dadin. Bi panel jarriko dituzte hitzekin jende artean. 
Suziria tokiz aldatzea 

Azken aldian zezenak askatzeko ordua atzeratzeari buruz hitz egin bada ere, proposamen horren aurka agertu dira korrikalariak, peñako kideak eta unaiak; adierazi dutenez, egoera konpondu beharrean okertu egingo lukeelako. Suziria botatzen den lekua aldatzeko proposamena aurkeztuko diote, ordea, Udalari. Suziriaren hotsak izutu egiten ei ditu zezenak, eta baita atzera botatzen ere zenbaitetan. Taldea bananduta ateratzen da horregatik kortatik, eta suziria zezenak dauden lekutik urrunago botatzea proposatuko diote Udalari. 

